
He mahi hiranga te manaaki: Koinei te wā hei wāriu i te ohu mahi manaaki kaumātua
Tata ki te 48,000 ngā kaimahi i Aotearoa, ā, ko te nuinga he wāhine, e mahi ana i ngā mahi nui ia rā ahakoa e kore tino kitea ā rātau mahi. Manaaki ai rātau i te hunga kaumātua i roto i ō rātau kāinga, i ngā kāinga manaaki kaumātua, i rō hōhipera rānei.
I whakamahia e Te Kāhui Tika Tangata ōna mana Uiuitanga ki te ārohi i ngā whai wāhitanga mahi ōrite i roto i te rāngai manaaki kaumātua me te kohi taunakitanga mai i ngā kaiwhakauru 886 i roto i te 12 marama o 2011-2012. Ko te hiahia a te katoa, hāunga ētahi tokorua he kaiwhakahaere i tētahi kaiwhakarato kāinga manaaki kaumātua, kia whakapikia ā rātau utu me te mana mō ā rātau mahi hei kaimanaaki.
 

E whānui ana te mihi a Te Kāhui Tika Tangata ki te hunga kaumātua o Aotearoa me ō rātau whānau, kaimanaaki, nēhi, tākuta, kaiwhakarato kāinga manaaki kaumātua, kaiwhakarato manaaki i te kāinga, ngā rōpū pāpori ā-iwi, ngā Poari Hauora ā-Rohe, ngā māngai tari kāwanatanga me ngā Mema Pāremata i tūtaki mātau. He mihi nui tēnei ki a Grey Power, New Zealand Nurses Organisation, Ngā Ringa Tōtā me U3A mō te āwhina ki te whakarite hui puta noa i te motu.
I whakahokia tētahi hukihuki o te pūrongo ki te hunga katoa i whai wāhi mai me te tono urupare, ā, i whakaurua ēnei ki te pūrongo whakamutunga. I waihangahia ngā taunakitanga e te Kaihautū Ōritenga Mahi me te rōpū Uiuitanga whai muri i ēnei urupare me ngā tautoko anō a Te Kāhui Tika Tangata.

Kei te mihi au ki te pūmau o te rōpū iti o ngā kaimahi Kāhui Tika Tangata i eke kē atu ā rātau mahi ki tērā i tūmanakohia, ā, me te tino roa o tā rātau mahi kia tutuki ai te kaupapa. Otirā kei te mihi atu ki a Sue O’Shea, Moana Eruera me Emilia Don Silva.

I āu e noho ana hei Kaihautū Ōritenga Mahi kāore i tino pēnei rawa te whakaaro tahi mō tētahi take mahi pēnei i ngā utu ki ngā kaimanaaki. I kitea e te Uiuitanga te whakaaro whānui he tuatahi tēnei whai wāhitanga mō Aotearoa ki te whakatika i ngā utu taurekareka mō ngā “mahi aronganui” a hunga manaaki kaumātua e mahue ana i te nuinga o te wā. Ko tētahi tino kōrero i kaha te rongohia i roto i ngā mahi a Te Kāhui Tika Tangata puta noa i te motu, he here kei tō tātau wāriu i te hunga kaumātua i Aotearoa ki tō tātau wāriu i te hunga e manaaki ana i a rātau.
Ko te raruraru e pā ana ki te manaaki kaumātua he whakaata tēnei i tō tātau mōhio whānui kāore tātau i te whai tōkeke, ā, kei te whakahāweatia tētahi rōpū kaimahi nui. He takahi tika tangata taketake te kore aro ki ngā rerekētanga utu me ngā paremata tōtika mō ngā utu haere. Nā te nui o ēnei take, kāore e taea te whakaū i ēnei takahitanga i runga i te tohetohe whaiutu.

Hei whakatika i ngā take whai wāhitanga mahi ōrite me mārama te tautuhi i ngā kaiārahi i roto i te kāwanatanga. Mā tēnei e whakahau i tētahi āhuatanga pai ake e whai kawenga me te kawenga takohanga tātau katoa tae atu hoki ki ērā e whai mana pēnei i ngā minita kāwanatanga whai pānga; te Minita Hauora, te Minita Take Wāhine me te Minita Kaumātua; te Manatū Hauora; Ngā Poari Hauora ā-Rohe, ngā kaiwhakarato, ngā uniana, me ngā rōpū ohu mahi. Me whai mana te reo o te hunga kaumātua me o rātau whānau, ā, me whakamana, me whakarongo atu. 
Ko ngā taunakitanga i roto i Tautiaki tika he aro ki ngā rongoā. I tauirahia e Te Kāhui Tika Tangata ngā utu e whakaarohia ana mō tētahi hātepe upane-toru ki te whakahoki i te āhuatanga ōrite ki ngā utu kaimanaaki i roto i te toru tau. Ka takoto anō i te pūrongo ētahi atu taunakitanga e aro ana ki te whakakore i te whakahāweatanga me te kauneke i ngā whai wāhitanga mahi ōrite.
E pūmau ana Te Kāhui Tika Tangata ki te tautoko i te whakatinanatanga o ngā taunakitanga o tēnei Uiuitanga kia whakatutukihia ngā whai wāhitanga mahi ōrite i roto i te rāngai manaaki kaumātua. Koinei te wā hei whakatinana. Mō te wāhanga ki te ture kaua tātau e whakaae kia tōmurihia ngā mahi whakatika i tēnei urutaunga rerekētanga e whai kaha nei tātau ki te whakatika.
I tāpaea tēnei pūrongo ki te hunga kaumātua o Aotearoa, otirā ō tātau māmā me ō tātau pāpā, tae atu ki ō tātau kuia, koroua. 

Tākuta Judy McGregor

Kaihautū Ōritenga Mahi

Ngā Taunakitanga 
1. Kaiārahi
· Ka whakarite te Pirimia ka whai tūranga te minita whai kawenga i roto i ngā minita matua tekau hei tuku ratonga pai ake, me te tuku ārahitanga me te takawaenga haere i roto i ngā tari kāwanatanga.
2. Utu
· Ka āki te Minita Hauora i ngā Poari Hauora ā-Rohe (DHB) ki te waihanga tikanga e tutuki ai ngā utu ōrite i waenga i ngā kaitautoko hauora e mahi i roto i ngā DHB me ngā kaimanaaki i roto i ngā whakaurunga kāinga awhi, kāinga manaaki rānei. 

· Ka whakatinana ngā DHB me ngā kaiwhakarato kāinga manaaki, kāinga awhi rānei ngā utu ōrite mō ngā kaimanaaki puta noa i te rāngai hauora whaiutu-kāwanatanga i roto i te toru tau.
3. Ngā Utu Haerenga Tōtika 
· Ka waihanga te Manatū Hauora me ngā DHB i tētahi kaupapa here pūmau me te tika kia arotakehia ia tau me te whakatika anō, ā, e kapi ana i ngā utu tūturu, utu tika hoki o te haere tae atu ki ngā utu waka me te wā haerērē.
4. Ngā Tohu
· Ko ngā kaiwhakaaro o te rāngai manaaki kaumātua me te ITO (Careerforce) ka whakaae me whai Pūkenga Taketake Taumata 2 ngā kaimahi hou katoa i roto i te ono marama o tō rātau tīmatanga, ā, me whai ngā kaimahi katoa e mahi ana i tēnei wa i tēnei tohu i roto i te rua tau. I roto i te rima tau, me whai Taumata 3 ngā kaimahi katoa e mahi ana mō te 18 marama, neke atu rānei.

5. Ngā Paerewa Haumaru 

· Ko te paerewa tūao “Ngā tūtohu mō te manaaki-kaumātua haumaru me te manaaki mate wareware mō ngā kiritaki” me whakature hei tiaki i ngā kaimanaaki me te hunga kaumātua.
· Me whakature anō te paerewa “Rāngai Tauwhiro Kāinga me te Hapori.”
6. Ngā mōhiohio kiritaki
· He pūnaha tino kounga o te manatū taumata tuarima e whakataurite ana i ngā whakaurunga kāinga manaaki, me te whai anō ki te whakapai ake i ngā kōwhiringa kiritaki me te kawenga takohanga tūmatanui, ka waihangahia me te whakaū ki roto o Aotearoa e te Manatū Hauora me ngā DHB me te whai wāhi anō o te Rōia Matua.
7. Whai Mārama 
· Me whakaatu ngā Poari Hauora ā-Rohe i ā rātau pūrongo ā-tau e kitea ai ngā whāinga mō te ‘pare noa’ i ngā whakapiki utu, ngā taipitopito utu haerērē me te whakaritenga utu ōrite i roto i ngā kirimana whakarato ratonga manaaki kaumātua.

8. Kaimahi kaiheke
· Ka whakarite a Immigration New Zealand kia wātea mai ngā mōhiohio mō ngā tohu me ngā whakaritenga rēhitatanga i ngā whenua i ahu mai ngā kaiheke me te waihanga aratohu mahinga pai ake mā ngā kaimahi kaiheke i roto i ngā mahi manaaki kaumātua.
9. Ngā kaimanaaki kanorau
· E whakarato ārahitanga a Health Workforce New Zealand mō te rapu kaimahi tāne hei kaimanaaki whaiutu, te whakatairanga i ngā ‘kaimahi kaumātua’ i roto i ngā mahi manaaki kaumātua, me te waihanga rautaki e whakatītina ana i ngā kaimahi harangotengote ki te whakapiki i ō rātau haora mahi.
10. Te uara i ngā kaimanaaki
· E whakahaerehia ana e Te Kāhui Tika Tangata tētahi hui taumata mā ngā tari kāwanatanga, rōpū ohu mahi, kaiwhakarato, Age Concern, Grey Power, uniana ahumahi me ngā rōpū hapori hei whakapai ake i te mahi tahi o te rāngai me te whakatairanga me te whakanui i te ohu mahi whai utu manaaki kaumātua.
� E kīia ana ngā kaimanaaki he kaitautoko hauora, kaimahi tautoko hapori, ā, kei roto i tēnei ko ērā e mahi ana i roto i ngā kāinga manaaki pakeke, me ngā wāhi kāinga.








